
Dikjarazzjoni bil-miktub dwar standards Ewropej għaż-żraben tat-tfal

Il-Parlament Ewropew,

– wara li kkunsidra l-Mistoqsija bil-Miktub E-2784/05 tas-26 ta' Lulju 2005 minn Zuzana 
Roithová, dwar id-disponibilità ta' żraben tat-tfal tajbin għas-saqajn,

– wara li kkunsidra l-Artikolu 116 tar-Regoli ta’ Proċedura tiegħu,

A. billi l-Parlament wissa dwar in-nuqqas, fl-UE, ta' żraben tat-tfal tajbin għas-saqajn,

B. billi ż-żieda tad-diffetti ortopediċi irriversibbli fit-tfal hija allarmanti,

C. billi l-istudji xjentifiċi juru b'mod ċar ir-rabta bejn difetti ortopediċi irriversibbli u żraben 
tat-tfal li ma jkunux xierqa (99% tat-tfal jitwieldu b'saqajn f'saħħithom, iżda sa ma 
jkollhom sitt snin terz minnhom ikollhom xi difett ikkaġunat minn żraben ta' kwalità 
ħażina),

D. billi xi Stati Membri kellhom jabolixxu ċ-ċertifikazzjoni obbligatorja għaż-żraben tat-tfal 
minħabba li saru membri tal-UE u l-istudji wrew rabta diretta bejn dik l-abolizzjoni u ż-
żieda tad-difetti ortopediċi fit-tfal,

E. billi ċ-ċertifikazzjoni volontarja u forom oħra ta' twissijiet dwar is-saħħa mhumiex 
effettivi u ż-żraben tajbin għas-saqajn huma dejjem aktar għaljin għall-biċċa l-kbira tal-
familji li għalhekk ma jifilħux jixtruhom,

F. billi s-sitwazzjoni marret għall-agħar wara l-abolizzjoni tal-kwoti għall-importazzjoni ta' 
prodotti tessili u tal-ġilda mill-Ażja, 

1. Iqis li l-Kummissjoni, il-Kunsill u l-Istati Membri għandhom id-dmir li jintervjenu fl-
interess tal-ħarsien tal-konsumatur billi jieħdu l-miżuri li ġejjin:

– it-tfassil ta' standards minimi komuni fl-Ewropa kollha dwar il-kriterji kimiċi u 
ortopediċi għall-manifattura taż-żraben għat-tfal li jkollhom anqas minn 15-il sena,

– l-introduzzjoni ta' standards komuni għaż-żraben kollha tat-tfal, sabiex tinħoloq għażla 
xierqa ta' żraben li ma jagħmlux ħsara u bi prezzijiet raġonevoli,

– l-appoġġ ta' programmi ta' sensibilizzazzjoni għall-ġenituri u n-negozjanti; 

2. Jagħti istruzzjonijiet lill-President tiegħu biex jgħaddi din id-dikjarazzjoni, flimkien mal-
ismijiet tal-firmatarji, lill-Kunsill, lill-Kummissjoni u lill-gvernijiet u l-parlamenti tal-
Istati Membri.


